
一、四書背誦

大學背誦

詩云：「殷之未喪師，克配上帝。儀監於殷，峻命不易。」道得眾則

得國，失眾則失國。是故君子先慎乎德。有德此有人，有人此有土，

有土此有財，有財此有用。德者，本也；財者，末也。外本內末，爭

民施奪。是故財聚則民散，財散則民聚。是故言悖而出者，亦悖而入；

貨悖而入者，亦悖而出

康誥曰：「惟命不于常。」道善則得之，不善則失之矣。楚書曰：「楚

國無以為寶，惟善以為寶。」舅犯曰：「亡人無以為寶，仁親以為寶。」

秦誓曰：「若有一介臣，斷斷兮，無他技；其心休休焉，其如有容焉。

人之有技，若己有之；人之彥聖，其心好之；不啻若自其口出，寔能

容之，以能保我子孫黎民，尚亦有利哉！人之有技，媢嫉以惡之；人

之彥聖，而違之俾不通，寔不能容，以不能保我子孫黎民，亦曰殆哉！」

唯仁人放流之，迸諸四夷，不與同中國。此謂唯仁人為能愛人，能惡

人。見賢而不能舉，舉而不能先，命也；見不善而不能退，退而不能

遠，過也。好人之所惡，惡人之所好，是謂拂人之性，菑必逮夫身。

是故君子有大道，必忠信以得之，驕泰以失之。

生財有大道：生之者眾，食之者寡；為之者疾，用之者舒；則財恆足

矣。仁者以財發身，不仁者以身發財。未有上好仁，而下不好義者也；

未有好義，其事不終者也；未有府庫財，非其財者也。孟獻子曰：「畜

馬乘，不察於雞豚；伐冰之家，不畜牛羊；百乘之家，不畜聚斂之臣；

與其有聚斂之臣，寧有盜臣。此謂國不以利為利，以義為利也。長國

家而務財用者，必自小人矣，彼為善之。小人之使為國家，菑害並至。

雖有善者，亦無如之何矣。此謂國不以利為利，以義為利也。

中庸背誦

至誠之道，可以前知。國家將興，必有禎祥；國家將亡，必有妖孽；

見乎蓍龜，動乎四體。禍福將至，善，必先知之；不善，必先知之。

故至誠如神。

誠者，自成也；而道，自道也。誠者，物之終始；不誠無物。是故君

子誠之為貴。誠者，非自成己而已也，所以成物也。成己，仁也；成

物，知也。性之德也，合外內之道也，故時措之宜也。

故至誠無息，不息則久，久則徵，徵則悠遠，悠遠則博厚，博厚則高

明。博厚所以載物也，高明所以覆物也，悠久所以成物也。博厚配地，

高明配天，悠久無疆。如此者，不見而章，不動而變，無為而成。

天地之道，可壹言而盡也：「其為物不貳，則其生物不測。」天地之

道：博也，厚也，高也，明也，悠也，久也。今夫天，斯昭昭之多，

及其無窮也，日月星辰繫焉，萬物覆焉。今夫地，一撮土之多，及其

廣厚，載華嶽而不重，振河海而不洩，萬物載焉。今夫山，一卷石之

多，及其廣大，草木生之，禽獸居之，寶藏興焉。今夫水，一勺之多，

及其不測，黿鼉鮫龍魚鱉生焉，貨財殖焉。

詩曰：「惟天之命，於穆不已。」蓋曰天之所以為天也。「於乎不顯！

文王之德之純。」蓋曰文王之所以為文也，純亦不已。

大哉聖人之道！洋洋乎，發育萬物，峻極于天。優優大哉！禮儀三百，

威儀三千，待其人然後行。故曰：「苟不至德，至道不凝焉。」故君

子尊德性而道問學，致廣大而盡精微；極高明而道中庸，溫故而知新，

敦厚以崇禮。是故居上不驕，為下不倍。國有道，其言足以興；國無

道，其默足以容。詩曰：「既明且哲，以保其身。」其此之謂與！

子曰：「愚而好自用，賤而好自專；生乎今之世，反古之道。如此者，

烖及其身者也。」

論語 述而第七

子曰：志於道，據於德，依於仁，游於藝。

子曰：自行束脩以上，吾未嘗無誨焉。

子曰：不憤不啓，不悱不發，舉一隅不以三隅反，則不復也。

子食於有喪者之側，未嘗飽也。

子於是日哭，則不歌。

子謂顏淵曰：用之則行，舍之則藏，惟我與爾有是夫。子路曰：子行

三軍則誰與。子曰：暴虎馮河，死而無悔者，吾不與也。必也臨事而

懼，好謀而成者也。

子曰：富而可求也，雖執鞭之士，吾亦為之。如不可求，從吾所好。

子之所慎：齊、戰、疾。

子在齊聞韶，三月不知肉味。曰：不圖為樂之至於斯也。

冉有曰：夫子為衛君乎。子貢曰：諾，吾將問之。入曰：伯夷、叔齊

何人也。曰：古之賢人也。曰：怨乎。曰：求仁而得仁，又何怨。出

曰：夫子不為也。

子曰：飯疏食飲水，曲肱而枕之，樂亦在其中矣。不義而富且貴，於

我如浮雲。

子曰：加我數年，五、十以學易，可以無大過矣。

子所雅言，詩、書、執禮，皆雅言也。

葉公問孔子於子路。子路不對。子曰：女奚不曰，其為人也，發憤忘

食，樂以忘憂，不知老之將至云爾。

子曰：我非生而知之者，好古敏以求之者也。

子不語：怪、力、亂、神。

子曰：三人行，必有我師焉。擇其善者而從之，其不善者而改之。

子曰：天生德於予，桓魋其如予何。

子曰：二三子以我為隱乎，吾無隱乎爾，吾無行而不與二三子者，是

丘也。

子以四教：文、行、忠、信。

子曰：聖人吾不得而見之矣，得見君子者，斯可矣。子曰：善人吾不

得而見之矣，得見有恆者斯可矣。亡而為有，虛而為盈，約而為泰，

難乎有恆矣。

子釣而不綱，弋不射宿。

子曰：蓋有不知而作之者，我無是也。多聞，擇其善者而從之，多見

而識之，知之次也。

互鄉難與言，童子見，門人惑。子曰：與其進也，不與其退也。唯、

何甚。人潔己以進，與其潔也，不保其往也。

子曰：仁遠乎哉。我欲仁，斯仁至矣。

孟子 梁惠王章句上（選段）

孟子見梁惠王。王曰：叟！不遠千里而來，亦將有以利吾國乎？

孟子對曰：王！何必曰利？亦有仁義而已矣。王曰何以利吾國？大夫

曰：何以利吾家？士庶人曰：何以利吾身？上下交征利，而國危矣。

萬乘之國，弒其君者，必千乘之家；千乘之國，弒其君者，必百乘之

家。萬取千焉，千取百焉，不為不多矣。苟為後義而先利，不奪不饜。

未有仁而遺其親者也，未有義而後其君者也。王亦曰仁義而已矣，何

必曰利？

孟子見梁惠王。王立於沼上，顧鴻鴈麋鹿，曰：賢者亦樂此乎？

孟子對曰：賢者而後樂此；不賢者雖有此，不樂也。詩云：經始靈臺，

經之營之。庶民攻之，不日成之。經始勿亟，庶民子來。王在靈囿，

麀鹿攸伏。麀鹿濯濯，白鳥鶴鶴。王在靈沼，於牣魚躍。文王以民力

為臺為沼，而民歡樂之，謂其臺曰靈臺，謂其沼曰靈沼，樂其有麋鹿

魚鼈。古之人與民偕樂，故能樂也。湯誓曰：時日害喪，予及女偕亡。

民欲與之偕亡，雖有臺池鳥獸，豈能獨樂哉？

梁惠王曰：寡人之於國也，盡心焉耳矣。河內凶，則移其民於河東，

移其粟於河內。河東凶亦然。察鄰國之政，無如寡人之用心者。鄰國

之民不加少，寡人之民不加多，何也？

孟子對曰：王好戰，請以戰喻。塡然鼓之，兵刃既接，棄甲曳兵而走。

或百步而後止，或五十步而後止。以五十步笑百步，則何如？

曰：不可；直不百步耳，是亦走也。

曰：王如知此，則無望民之多於鄰國也。不違農時，穀不可勝食也；

數罟不入洿池，魚鼈不可勝食也；斧斤以時入山林，材木不可勝用也。

穀與魚鼈不可勝食，材木不可勝用，是使民養生喪死無憾也。養生喪

死無憾，王道之始也。五畝之宅，樹之以桑，五十者可以衣帛矣。雞

豚狗彘之畜，無失其時，七十者可以食肉矣。百畝之田，勿奪其時，

數口之家可以無飢矣。謹庠序之教，申之以孝悌之義，頒白者不負戴

於道路矣。七十者衣帛食肉，黎民不饑不寒，然而不王者，未之有也。

狗彘食人食而不知檢，塗有餓莩而不知發。人死，則曰：非我也，歲

也。是何異於刺人而殺之，曰：非我也，兵也。王無罪歲，斯天下之

民至焉。

二、四書經句選段

《中庸》選段講解

《中庸》：「天下之達道五，所以行之者三。曰：『君

臣也，父子也，夫婦也，昆弟也，朋友之交也。五者，

天下之達道也。』」

字數：841

出自《中庸筆記》第 213-216 頁

如前文所講為政在人，而後要修身。修身必始於事親，欲事親，先須

知人；欲知人，先須知天。故此句講「天下之達道」。

一、 「天下之達道五」

「天」，天道也，天性也，即《中庸》所講「天命之謂性」也。「下」，

人為天所覆，皆在天之下，所謂「天下人」是也。天下人之道，即為

「達道」。「達」，漢鄭康成注：「達者常行，百王所不變也。」「常」，

恒也；「行」，為也。「常行」，久為之意也。而常行之道即此句所講之

「達道」，意為此道需恆久實行，不可間斷。

此是孔子答魯哀公問為政之道所言，即是對所有辦政治者所言。孔子

時期乃周家天下，稱周天子為周王。夏、商、周三代後凡國家君主皆

稱「王」。故鄭康成所言「百王所不變也」之「百」是代表一個圓滿

的數字，非數目之定說。凡為國君，於下所講之五種達道必要恆久實

行，不能變更，才可使國家國泰民安，盡善盡美。

「天下之達道五」，比喻有一道路，順此而行就可以達到最理想的境

界。學聖人，就可成聖人；辦政治，就能像聖人一般，使所為之政於

天下人都有真實受用。

二、「所以行之者三」

「所以行之者三」，欲將五種道實行的徹底、有效果，須遵從三個原

則。「三」，即下文所講之「三達德」。依此三則行與此道，必能行得

通，行得穩。

將此三個原則比喻交通工具，以此工具為用，方可快速、穩妥地達到

上文所講之最理想的境界，將「達道五」徹底實行。

三、 「曰：『君臣也，父子也，夫婦也，昆弟也，朋友之交

也。』」

「君臣也，父子也，夫婦也，昆弟也，朋友之交也」，此五倫也，即

前文所講「達道五」也。內至家庭外延社會，皆將人與人之間的關係

分為五種相對的倫，倫當「類」字講，也有「理」之義。此「五種」、

「五類」、「五理」，即為「五倫」，即君臣、夫婦、父子、兄弟、朋友

間相處之道也。

《禮記·禮運篇》就此相處之道提出父慈、子孝，兄友、弟恭，君仁、

臣忠，朋友有信之準則，即十種不同身份之人於此五種相對關係中須

盡之義務，即「五倫十義」。篇中提到「十者，謂之仁義。」，行此五

倫，守此十義，父慈子孝以至於朋友之交，各盡其義，各守其禮，方

可謂之人矣。

四、 「五者，天下之達道也。」

若人人皆能如此行倫守義，有秩序、有系統、視人如己、等念眾生，

則天下如同一家，萬民如同一體。故此五者，天下之達道也。

